
7 нче сыйныф
Тема.
 Ике составлы һәм бер составлы җөмләләрне кабатлауtc "Тема.
 Ике составлы џђм бер составлы ќљмлђлђрне кабатлау"
Максат.
1. Ике составлы һәм бер составлы җөмләләр буенча алган белемнәрне ныгытү һәм җөмлә кисәкләрен билгели алу, бу төр җөмләләр белән эшләү күнекмәләрен ныгыту.

2.
Укучыларның ике составлы җөмләләрдә, модаль һәм тиңдәш кисәкләр янында дөрес тыныш билгеләрен куя белү күнекмәләрен камилләштерү, компьютер куллану ярдәмендә уйлау һәм бәйләнешле сөйләм телләрен үстерү.

3.
Туган телләрен, үз төбәкләреннән чыккан язучыларның әсәрләрен өйрәнүгә кызыксыну һәм бер - берсенә ихтирамлылык, игътибарлылык тәрбияләү.

Җиһаз. Компьютерлар, дәреслек, карточкалар, плакат, перфокарталар, күзне ял иттерә төрган рәсемнәр, магнитофон, “Казан кичләре” җырының аудио язмасы, такта, түгәрәкләр, сигнал карточкалар, Фәнис Яруллин портреты.

Дәрес барышы
I. Оештыру.
II. Өй эшен тикшерү
Матур әдәбият әсәрләреннән бер составлы җөмләләр кулланып иҗат ителгән шигъри үрнәкләрне тикшерү.

III. Төп этапта булачак актив эшчәнлеккә хәзерлек.

Максатны җиткерү.

-
Бүгенге дәрестә бер һәм ике составлы җөмләләр буенча алган белемнәребезне ныгытырбыз, бу төр җөмләләр белән эшләү күнекмәләребезне барларбыз. Белемнәрегезне бәяләр өчен, төрле төстәге түгәрәкләр әзерләдем. Яхшы җаваплар – кызыл, ә җитешсезлекләре булган җаваплар яшел түгәрәкләр белән бәяләнәчәк. 

IV. Белемнәрне гомүмиләштерү.

-
Укучылар, ике составлы һәм бер составлы җөмләләр буенча алган белемнәребезне искә төшерү һәм тикшерү өчен, тест үткәреп алыйк.

Тест сораулары.
I.
Ике составлы җөмлә дип нинди җөмләгә әйтәләр?

1.
Баш кисәкләрдән генә торган җөмлә ике составлы җөмлә дип атала.

2.
Баш кисәкләрдән башка иярчен кисәкләре дә булган җөмлә ике составлы җөмлә дип атала.

3.
Иясе һәм хәбәре булган яки алар сүз сөрешеннән беленә торган җөмлә ике составлы җөмлә дип атала.

II. 
Ия белән хәбәр арасына кайчан сызык куела?
1.
Җөмләнең хәбәре исем белән генә белдерелгәндә, ия белән хәбәр арасына сызык куела.

2.
Ия белән хәбәрне бутау ихтималы булганда, ия белән хәбәр арасына сызык куела.

3.
Җөмләдә ия I һәм II зат алмашлыгы белән белдерелгәндә, ия белән хәбәр арасына сызык куела.

4.
Җөмләнең хәбәре исем яки исем урынында килгән башка сүз төркеме белән белдерелсә, ия белән хәбәр арасына сызык куела.

III.
Татар телендә ничә җөмлә кисәге бар?
1.
4 җөмлә кисәге бар.

2.
5 җөмлә кисәге бар.

3.
6 җөмлә кисәге бар.

4.
7 җөмлә кисәге бар.

IV. Җөмләдә хәлләр кайчан аерымлана?
1.
Җөмләдә хәл иядән алда килсә, хәлләр аерымлана.

2.
Җөмләдә хәл хәбәрдән алда килсә, хәлләр аерымлана.

3.
Җөмләдә хәл ия белән хәбәрнең алдында килсә, хәлләр аерымлана.

4.
Үзләре бәйләнгән җөмлә кисәге белән рәттән торган хәлләр аерымлана.

5.
Үзләре бәйләнгән җөмлә кисәгеннән ераклаштырылган һәм ярым хәбәрлек төшенчәсенә ия булган хәлләр аерымлана.

V. Кайсы хәлләр аерымланмый?
1.
Урын һәм күләм хәле аерымланмый.

2.
Урын хәле аерымланмый.

3.
Күләм хәле аерымланмый.

4.
Урын һәм рәвеш хәле аерымланмый.

5.
Рәвеш хәле аерымланмый.

VI. Нәрсә ул аныклагыч?
1.
Тезүле бәйләнештә торган сүзләр аныклагыч була.

2.
Җөмләнең баш кисәкләре аныклагыч дип атала.

3.
Җөмләдә ияртүче кисәктән соң килеп, аның мәгънәсенә өстәмә аныклык, төгәллек биргән иярчен кисәк аныкланыч дип атала.

VII. Аныклагыч янында нинди тыныш билгеләре куела?
1.
Бары тик өтерләр генә куела.

2.
Кайвакыт өтер куела.

3.
Сызык куелырга мөмкин.

4.
Ике нокта куелырга мөмкин.

5.
Аныклагыч, кайвакыт, җәяләр эченә алына.

VIII. Нинди җөмлә бер составлы җөмлә дип атала?
1.
Бары тик иядән генә торган җөмлә бер составлы җөмлә дип атала.

2.
Бары тик хәбәрдән генә торган җөмлә бер составлы җөмлә дип атала.

3.
Бер генә баш кисәге булган җөмлә бер составлы җөмлә лип атала.

4.
Бер сүздән генә торган җөмлә бер составлы җөмлә дип атала.

IX. Бер составлы җөмләләр ничә төргә бүленә?
1.
Исем җөмлә һәм фигыль җөмлә.

2.
Исем җөмлә, фигыль җөмлә, сүз җөмлә.

3.
Исем җөмлә.

4.
Фигыль җөмлә.

X. Исем җөмлә дип нинди җөмлә атала?
1.
Баш кисәкләрдән тик иясе генә булган җөмлә исем җөмлә дип атала.

2.
Аергыч һәм иядән генә торган җөмлә исем җөмлә дип атала.

3.
Бары тик иядән генә торган җөмлә исем җөмлә дип атала.

XI. Фигыль җөмлә дип нинди җөмләгә әйтәбез?
1.
Иясе юк, ләкин җөмләгә куеп карап була торган җөмләгә фигыль җөмлә дип әйтәбез.

2.
Иясе булмаган һәм аны сүз сөрешеннән дә табып булмаган җөмләгә фигыль җөмлә дип әйтәбез.

3.
Бары тик хәбәрдән генә торган җөмлә фигыль җөмлә дип атала.

XII. Бер составлы җөмлә ике составлы җөмләдән нәрсә белән аерыла?
1.
Ике составлыда баш кисәкләрдән ия дә, хәбәр дә була.

2.
Бер составлы җөмләдә я ия, я хәбәр генә була.

3.
Бер составлы җөмләгә җөмлә төзелешеннән чыгып икенче баш кисәкне өстәп булмый.

(Укучылар компьютер артында утырганда, музыка уйный (“Казан кичләре”). Эшләп бетергәч, иң соңгы тәрәзәдән җаваплар тикшерелә. Бер – берсенең җавапларын тикшерәләр.)

Күзләрне ял иттерү.(физкультминутка)

VI-VII. Үзконтроль һәм контроль.
1.
Карточкалар белән эш. Эшли алу сәләтләренә карап, индивидуаль биремнәр тарату (көчле, уртача һәм белеме түбән укучыларга).

I вариант. 

1.
Беркөнне ул аркасына фотоаппарат асып кулына блокнот тотып Шөһрәтләргә килеп керде.

2.
Урман алланнарында язның беренче бизәкләре умырзая чәчәкләре күренә башлады.

3.
Туган җир. Тирә-юньдә таныш өйләр таныш капкалар чишмә буйлары ничә еллар күрешмәгән кешеләр авылдашлар.

4.
Туган якның табигатен саклау һәркемнең намус эше.

Бирем: тыныш билгеләрен куеп, баш кисәкләрнең астына сызарга, җөмлә төрен билгеләргә.

II вариант.
Карточка №1
1.
Сукмак буйлап бераз баргач Хәйдәр киң кырлар түренә килеп чыкты.

2.
Ниһаять ул мәктәпкә килеп җитте. Гаҗәпләнүенә каршы мәктәптә әле кыңгырау да шалтырамаган иде.

3.
Киемеңә карап каршы алалар акылыңа карап озаталар.

4.
Сабантуй көнне һәммәсе яше-карты олысы-кечесе мәйданга агылды.

Бирем: тыныш билгеләрен куеп, баш кисәкләрнең астына сызарга, җөмлә төрен билгеләргә.

Карточка №2

1.
Минем абыем – инженер.

2.
Апабыз – укытучы.

3.
Хезмәт – байлык чыганагы.

4.
Һәркемнең бурычы – тынычлыкны яклау.

Бирем: Җөмләләрне үзгәртеп, ягъни ия белән хәбәр арасына сызык куелмый торган итеп язарга (моның өчен хәбәрләргә ярдәмче фигыльләр яки ярдәмче фигыль ролендәге мөстәкыйль сүзләр өстәргә; кайбер сүзләрне мәгънәдәшләре, якынча охшашлары белән алмаштырырга, үзгәртергә).

Карточка №3

1.
Тышта җир туңмаган әле.

2.
Тауларны, урман буйларын куе томан каплаган иде.

3.
Китап – кешенең аерылгысыз дусты һәм киңәшчесе.

4.
Җыелышлар, киңәшмәләр, лекция һәм докладлар шунда уздырыла.

Бирем: Җөмлә кисәкләре ягыннан тикшерергә.Хәбәрләрнең төрен җәяләр эчендә күрсәтергә.

Карточка №4

1.
Алдыбызда зур урман. Сукмак буйлап эчкәрәк үтсәң катнаш урманга барып чыгарга мөмкин.

2.
Курай башкорт халкының иң борынгы музыка коралы.

3.
Күбәләк кебек очынып Зәйтүнә кайтып керде.

Бирем: Тыныш билгеләрен куеп, җөмлә кисәкләре ягыннан тикшерергә, җөмлә төрен билгеләргә. 
Беренче эшләп бетергән көчле укучыны тактага чыгару. 201 нче күнегү. Җәяләрне ачып, куп нокталар урынына тиешле хәрефләрне һәм кирәкле тыныш билгеләрен куеп, кучереп язарга.

-
Укучылар, кабат компьютерлар артына утырабыз. Мониторда схемалар һәм алардан соң җөмләләр бирелгән. Игътибар белән җөмләләрне укып чыгыгыз, схемаларны күзәтегез. Схемалар кайсы җөмләләргә туры килә икән? Сигнал карточкаларны күтәреп җавап бирергә кирәк.

Схемалар белән эш.
1.
_._._._._ һәммәсе: ______, _____ һәм _____ _._._._._ =======.

2. _._._._._ , __________ _._._._._ =======. 

3. 

 

 ___________ . 
4.
======= _________ 

 _._._._._ ! 

5. 
_______ 
 _._._._._ _ _ _ _ _ _ =======.

1. 
Диплом алгач, кыз туган авылына кайтыр.

2. 
Кичке тынлык. 
3. 
Бармыйм мин ул шәһәргә !

4.

Гөлзифа китапханәдән кызыклы китап алды.

5. 
Иртә белән һәммәсе : бала-чага, яше һәм карты тау буена ашыктылар.

-
Ә хәзер бирелгән схемалар буенча үзегез җөмләләр уйлап әйтегез. Схемалар буенча җөмләләр төзү.

Физкультминутка үткәрү.

-
Укучылар, түбәндәге плакатка игътибарыбызны юнәлтик. Анда Фәнис Яруллинның бер әсәреннән өзек бирелгән. Сәнгатьле итеп укып чыгыйк. 

Июль урталары. Үләннәрнең шау чәчәккә күмелгән чагы. Хуш исле, чуар чәчәкле әрәмәлек. Әрәмәдә чалгы тавышлары. Печән вакыты. Эскерт башындагы картларның шәүләләре озынайганнан-озыная. Кичке тынлыкны бозып, кызлар тавышы яңгырый. Кызларның тырмалары чәч тарагы кебек шомарган. Кешеләрнең йөзләрендә шатлык, канәгать елмаю. Килүчеләрнең исәбенә чыга торган түгел. Тирә-юнь күренеше искиткеч матур! (Ф.Яруллин).

Бирем: Бер составлы җөмләләрне – ике составлыга, ә ике составлыларын бер составлыга әйләндереп язарга. Моның өчен һәрберсенең эчтәләгенә яраштырып, баш кисәкләрен кыскартырга, кушымчаларны алмаштырырга мөмкин. Иҗади диктант язу.

-
Укучылар, җөмләләрнең төсләренә игътибар итегез. Аларның ике төрле төстә бирелүе нәрсәне аңлата икән? (Дөрес җавап: зәңгәр белән – бер составлы җөмләләр, кара белән – ике составлы җөмләләр бирелгән)

-
Укучылар, өзектә кайсы ел фасылы сурәтләнә ? 

-
Ә Фәнис Яруллин кем ул? Кайда туган? (якташ язучыбыз булуга басым ясала)

-
Сезнең каршыгыздагы текст аның кайсы әсәреннән алынды икән ? (“Җилкәннәр җилдә сынала” повесте)

-
Тагын нинди әсәрләрен беләсез?

Перфокарталар белән эш.

-
Хәзер перфокарталар белән эшлибез. Мин сезгә җөмләләр укыйм. 
Анда бирелгән аерымланган хәлләрнең төрен ачыклап, перфокарталарда билгеләргә кирәк.

1.
Сабан тургайлары, язгы табигатькә иртәнге сәламнәрен җиткерү өчен, зәңгәр күккә күтәреләләр. (максат хәле)

2.
Калкулыклардагы беренче чәчәкләр, әле бераз гына иртәрәк булуга карамастан, баш калкытырга ашыгалар. (кире хәл)

3.
Яшь үләннәр өстендә, яшел хәтфәгә тезелгән энҗе бөртекләре кебек, чык тамчылары ялтырый.(рәвеш хәле)

4.
Яварга булса, мендәр кадәр генә болыт та чиләкләп-чиләкләп коеп китә ул. (шарт хәле)

5.
Алар, шактый озак йөреп талчыкканга һәм тирләгәнгә күрә, су буендагы кызган ком өстенә утырып ял иттеләр. (сәбәп хәле)

6.
Балалар, урамда озак кына уйнаганнан соң, болынга төшеп киттеләр. (вакыт хәле) 

X. Өй эше.
“Минем туган ягымда язгы табигать” темасына, бер составлы һәм ике составлы җөмләләр кулланып, хикәя язарга.

XI. Йомгаклау.
-
Шулай итеп, бүгенге дәрестә нәрсәләр карадык?

-
Ике составлы һәм бер составлы җөмләләр бер-берсеннән нәрсә белән аерыла?

Түгәрәкләрне санап, билгеләр кую.

